
Innuttaasut atsiornernik katersinermikkut siunnersuutinik Inatsisartuni 

suliarineqartussanik saqqummiussisarnissaat siunertaralugu Naalakkersuisut 

aaqqissuussinermik pilersitseqqullugit peqquneqarnissaannik Inatsisartut 

aalajangiiffigisassaattut siunnersuut 

Pipaluk Lyngemit, Inuit Ataqatigiit, saqqummiunneqartoq 

 

pillugu 

 

Inatsisinut Ataatsimiititaliap 

 

siunnersuutip aappassaaneerneqarneranut 

 

ISUMALIUTISSIISSUTAA 

 

 

 

Ataatsimiititaliap suliarinninnermini kingullermik uku inuttarai: 

 

Inatsisartunut ilaasortaq Bo Martinsen, Demokraatit, siulittaasoq 

Inatsisartunut ilaasortaq Kuno Fencker, Naleraq, siulittaasup tullia 

Inatsisartunut ilaasortaq Karen-Marie Kyed Frederiksen, Demokraatit  

Inatsisartunut ilaasortaq Paarma Lund Kreutzmann, Inuit Ataqatigiit 

Inatsisartunut ilaasortaq Aqqalu C. Jerimiassen, Atassut 

 

 

UPA2026-mi ulloq 11. juni 2026-mi siullermeerinninnerup kingorna ataatsimiititaliap 

siunnersuut misissorpaa. 

Siunnersuutip imarisaa siunertaalu 

Innuttaasut inatsisinik suliaqarnermi peqataatinneqarnerunissaat siunnersuummi pingaarnertut 

siunertarineqarpoq. 

 

Siunnersuut akuerineqassappat aaqqissuussinermik pilersitseqqullugit Naalakkersuisut 

peqquneqassapput, taamaalillunilu innuttaasut atsiornernik katersinermikkut innuttaasutut 

siunnersuutinik Inatsisartunit suliarineqartussanik saqqummiussisinnaassammata. 

 

Siunnersuutip Inatsisartunit siullermeerneqarnera 

Siunnersuummi siunertarineqartoq siullermeerinninnermi tapersersorluarneqarpoq aammalu 

siunnersuut partiit ilaannit toqqaannartumik taperserneqarluni. 

 

Siunnersuummut atatillugu pissutsit arlallit, assersuutigalugu nunap immikkoortuinut 

agguataarineq, sinniisoqarneq, aalajangiisartut sulinerisa ersarissuunissaat il.il., 

misissorneqarnissaat pissusissamisuussasoq partiit ilaannit oqaatigineqarpoq.  

  

Kiisalu aaqqissuussinermik pilersitsisoqassappat tamanna nunatsinni pissutsinut 

pisariaqartitanullu naleqqussarneqartariaqartoq partiit ilaasa oqaatigaat, soorluttaaq 

pissaanerup pingasunut avinneqarsimanerata ataqqineqartariaqarnera tikkuarneqartoq. 

 

Taamatuttaaq tikkuarneqarpoq allaffissornermik pisariaqanngitsumik pilersitsinngikkaluarluni 

aaqqissuussinikkut taamaattukkut tamat oqartussaaqataanerat nukittorsarneqartariaqartoq. 

Isumaqatigiissutigineqarpoq innuttaasut qinikkanit tusarnaarneqarnissaat pingaaruteqartoq. 

  

Tamat oqartussaaqataanerannik nukittorsaanissaq siunnersuutip tunuliaqutarisaa 

Naalakkersuisunit taperserneqartoq oqaatigineqarpoq. Taamaattorli aningaasanik sulisunillu 

atuinissamik pisariaqartitat tamarmiusut erseqqinnerusumik misissorneqartariaqartut 

Naalakkersuisunit oqaatigineqarpoq, ilaatigullu piareersaalluni suliaqarnermut aningaasartuutit 

erseqqinnerusumik misissorneqarnissaat kissaatigineqarluni. Tamanna tunngavigalugu 

allannguutissatut siunnersuut imaattoq Naalakkersuisunit saqqummiunneqarpoq:  

 

”Suliap Inatsisartuni inaarutaasumik suliarinissaanut saqqummiunnissaa 

sioqqullugu innuttaasunit siunnersuutinik misissuinissamik aaqqiissutissap 

Naalakkersuisut pilersinnissaanut peqquneqarnissaat aalajangiussassaannut 

siunnersuut.” 

 

Ilaatigut tamakku tunngavigalugit siunnersuut ataatsimiititaliamit suliarineqartussanngorlugu 

innersuunneqarpoq. 

Siunnersuutip aningaasaqarnikkut kingunerisassai 

Aalajangiiffigisassatut siunnersuutit piviusunngortinneqarneranni aningaasaqarnikkut allaffis-

sornikkullu kingunerisassat siunnersuutip tunngavilersuutitaani nassuiaatigineqartassasut 

Inatsisartut suleriaasianni § 33, imm. 1-imi allassimavoq.  

 

Tamanna naapertorlugu siunnersuut piviusunngortinneqarpat aningaasaqarnikkut 

kingunerisassat nalunaarneqarsimasut ataatsimiititaliamit maluginiarneqarpoq, taamaalilluni 

innuttaasut siunnersuutaannut malittarisassanik suliaqarnermut aammalu aaqqiissutissamik 

digitaliusumik ineriartortitsinissamut ingerlatsinissamullu aningaasartuuteqarnissaq 

naatsorsuutigineqarluni. Kiisalu ingerlatsinermut ingerlaavartumillu ineriartortitsinermut 

aningaasartuuteqarnissaq naatsorsuutigineqarpoq, soorluttaaq allaffissornikkut aningaasanik 

sulisunillu atuinissaq naatsorsuutigineqartoq. Aningaasaqarnikkut sulisoqarnikkullu 

ukiumoortumik atugassat katillugit 1,5-2 mio. kr.-inut missingerneqarput.  

 

Ataatsimiititaliap siunnersuummut oqaaseqaatai   

Ataatsimiititaliamit ataatsimut isigalugu oqaatigineqassaaq innuttaasut 

siunnersuuteqartarnerannik aaqqissuussinermik pilersitsisoqassappat taanna tamat 

oqartussaaqataaneranni sulianut nukittorsaaqataasussatut ikorfartuutaasussatullu 

ilusilerneqartariaqarmat, aammalu qinersisarnermi inatsisartoqarnermiluunniit periaatsimik 

nutaamik pilersitsiviussanngimmat. 

  

Aalajangersimasumik missingiinnginnermi aningaasatigut sulisutigullu pisariaqartitat 

tamarmiusut erseqqinnerusumik misissorneqartariaqartut Naalakkersuisut naliliimmata 

ataatsimiititaliamit oqaatigineqassaaq. Kiisalu Folketingip innuttaasut 

siunnersuuteqartarnerannut aaqqissuussinermik piviusunngortitsineranit kisitsisit 

siunnersuuteqartup aningaasartuutissanik missingiinerani tunngaviusumik tunngavigineqartut 

ataatsimiititaliamit maluginiarneqarpoq. 

 

Tassunga atatillugu ataatsimiititaliamit oqaatigineqassaaq aaqqissuussisoqassappat 

allaffissornikkut pisariaqanngitsumik artukkiisoqaqqunagu taanna naapertuuttumik 

aaqqissuunneqartariaqartoq. Tamatumani ilaatigut isumaliutigineqartariaqarpoq siunnersuut 

akuerineqartoq qanoq pisussaaffiliitigissanersoq kiisalu siunnersuut akuerineqartoq qanoq 

ingerlateqqinneqartassanersoq. Tassunga atatillugu ataatsimiititaliamit oqaatigineqassaaq 

aaqqissuussineq sorleq pilersinneqarumaarnersoq apeqqutaatillugu Inatsisartut Suleriaasiata 

allanngortinneqarnissaa pisariaqassagunartoq.  

 

Ataatsimiititaliap naggasiullugu oqaatigissavaa innuttaasut qinikkanit tusaaneqarnissaminnut 

periarfissaqareermata, tassa inuit oqallittarfiisa ineriartornerat ilutigalugu qinikkanut 

toqqaannartumik attaveqarnissamut periarfissaqalersimammat. Ataatsimiititaliap 

paasinninnera malillugu tamanna Inatsisartunut ilaasortat aalajangiiffigisassatut 

siunnersuutinik aalajangersimasunik siunnersuuteqarnerannik kinguneqareerpoq. 

 

Ataatsimiititaliap inassuteqaatai 

• Ataatsimiititaliami amerlanerussuteqartut Demokraatineersut, Inuit 

Ataqatigiinneersut Atassummeersullu Naalakkersuisut allannguutissatut 

siunnersuutaat akuerineqassasoq siunnersuutaaqqaartorlu itigartinneqassasoq 

inassutigaat.  

Ataatsimiititaliap taama oqaaseqaateqarluni isumaliutissiissummilu allassimasutut paasinnil-

luni siunnersuut aappassaaniigassanngortippaa. 

Siulittaasup tullia 

 

 

 

Karen-Marie Kyed 

